
Tá Cumann Camógaíochta Chois Fharraige fíorbhródúil gur
bronnadh Bonn Óir Fhondúireacht Sheosaimh Mhic Dhonnacha
- scéim aitheantais de chuid Ghlór na nGael - ar an gcumann as
an obair a dhéanann sé chun an Ghaeilge a chur chun cinn i
measc a chuid ball agus an phobail trí chéile. Ghlac
cathaoirleach an chumainn, Máirtín Ó Dubhghaill, leis an
mbonn ag ócáid i bPáirc an Chrócaigh ar an 01/12/23.
Comhghairdeachas ó chroí libh, a chairde!

Scéal, Scéal, Scéal ...

Scéi l ín í ,  nua íocht  agus  fógra í  as  Cois  Fharra ige .

Bonn Óir Fhondúireacht 
Sheosaimh Mhic Dhonnacha bronnta
                              ar Chumann Camógaíochta 
                                                                 Chois Fharraige 



Seolfar an leabhar ‘Ó Bhun a’ Tobair’ le Seán Ó Gráinne, ar an
gCéadaoin 20 Nollaig i dTigh Mholly, ar an Lochán Beag.
Pléifear an leabhar ar an oíche, agus beidh deis ag daoine cóip
a cheannach freisin. Leabhar nua-fhoilsithe atá ann le scéalta i
mBéarla agus i nGaeilge maidir le saol agus saothar Paddy
Greaney, atá curtha in eagar ag a mhac, Seán Ó Gráinne, atá
cónaí air sna Forbacha. Sa leabhar
tá meascán breá de sheanscéalta,  
fiannaíochta, síoga, béaloideas srl, 
chomh maith le stair áitiúil ó Anach 
Cuain, paróiste dúchais an údair 
agus stair ginearálta na hÉireann. 
Cuirfear tús le cúrsaí ar an oíche @ 
8i.n. Táthar ag súil go dtaitneoidh an 
cur chuige dátheangach don leabhar 
go mór le cainteoirí Gaeilge chomh 
maith le foghlaimeoirí.

COMÓRTAS: SOILSIÚ AN SPIDÉIL
Tá comórtas á reáchtáil ag an ngrúpa ‘Soilsiú an Spidéil’ le
teacht ar na tithe leis na maisiúcháin is fearr ó Na Forbacha go
Ros a’ Mhíl. Tá duaiseanna iontacha le buachaint agus le deis a
fháil a bheith i do bhuaiteoir, ní mór grianghraf a thógaint de
do theach nó do ghairdín agus é a roinnt ar Facebook - ag
déanamh tagartha don chuntas Facebook ‘Soilsiú an Spidéil’.
Tá An Builín Blasta, Tigh Standún agus an spá ‘Escape’ ag
déanamh urraíochta ar an gcomórtas seo.

Ó BHUN A’ TOBAIR



CEANNAIGH I gCOIS FHARRAIGE

Bláthanna agus Bronntanais Charoline
Is iomaí bronntanas, féirín agus ar ndóigh,
bláthanna atá ar fáil ó Charoline ag
Bláthanna agus Bronntanais Charoline. Is
féidir orduithe pearsanta a dhéanamh le
Caroline nó sracfhéachtaint a thbhairt ar
na táirgí áille atá 
aici sa siopa. Is
féidir teagmháil a
dhéanamh le
Caroline ag 086
3887 703 nó is
féidir cuairt a
thabhairt uirthi sa
siopa in
Indreabhán. 

Cogaslann an Spidéil

Tá rogha iontach de bhronntanais agus féiríní ar fáil ó
Chogaslann an Spidéil - táirgí a bheadh thar a bheith feiliúnach
mar bhronntanais na Nollag!



Cló Iar-Chonnacht

Tá rogha iontach de leabhair agus bronnatanais áille ar fáil ó
Chló Iar-Chonnacht agus tá lascaine suas le 50% ar fáil ar rogha
tháirgí faoi láthair - díreach in am don Nollaig!

Beidh an siopa ar oscailt
go dtí 23 Nollaig agus
oscailte arís ón 4 Eanáir
ar aghaidh. 

An Spailpín Fánach
Is féidir geansaithe, cótaí agus bronntanais iontacha a fháil ón
Spailpín Fánach, le ceannach mar atá, nó is féidir ordú
pearsanta a dhéanamh. Is féidir dearbháin, breágáin agus
leabhair a cheannach ón Spailpín freisin!



An Builín Blasta
Réitíonn An Builín Blasta ciseáin áille lán le táirgí dá gcuid féin,
chomh maith le táirgí áille eile, arbh fhéidir a cheannach ag an
gcaifé. Chomh maith le sin, is féidir dearbháin - ag tosú ag luach
€10 - a fháil ag an mBuilín. 

Is féidir cácaí agus earraí bácáilte blasta a ordú ón gcaifé freisin
ach teagmháil a dhéanamh leo ag 091 558 559

FutaFata
Is féidir leabhair iontacha do
ghasúir a fháil ó FutaFata -
bronntanais áille don Nollaig!
Chomh maith le sin, is féidir
dlúthdhioscaí a cheannach ann,
agus dearbháin. Is féidir teagmháil
a dhéanamh le 
FutaFata ag 091 
504 612



POTA

Is féidir ciseáin áille a fháil ó POTA lán le
táirgí áitiúla, mar shampla, caife, subh,
anlann, mil agus coinnle. Is féidir
teachtaireacht phearsanta a chur isteach le
do chiseán chomh maith. Tá 
dearbháin ar fáil ó POTA
freisin. Is féidir na ciseáin,
dearbháin nó táirgí éagsúla a
cheannach ag an gcafé, nó ar
líne ag www.potacafe.com

Fia Beag

Is féidir cártaí lámhdhéanta a cheannach ón 
gcomhlacht Fia Beag. Ar Etsy arbh fhéidir na 
cártaí a cheannach nó is féidir teagmháil a 
dhéanamh leis an bhfoireann ar a 
gcuntas Instagram @fiabeag Tagann
na cártaí leo féin nó is féidir pacáiste
a cheannach. Clúdaíonn na cártaí
aimsir na Nollag, laethanta breithe,
ócáidí speisialta agus is féidir 
orduithe pearsanta a dhéanamh freisin. Tá na cártaí
ar fáil ag POTA freisin agus Ro + Vee i mBearna. 



Comhghairdeachas ó chroí leis an dá fhoireann díospóireachta
ó Choláiste Chroí Mhuire, atá tar éis dul ar aghaigh go dtí
babhta na craoibe de Chomórtas Díospóireachta Uí Chadhain.
Bhí an Chraobh Réigiúnach (Cúige Connacht agus Cúige
Mumhan) ar siúl i Luimneach le gairid. Dhá dhíospóireacht a bhí
ann, babhta sóisearach agus babhta sinsearach idir
Ghaelcholáistí agus scoileanna Gaeltachta. Sa díospóireacht
shóisearach phléigh scoláirí an rún: ‘Tá ár gcuid luachanna mar
shochaí caillte againn’. Ar fhoireann Choláiste Chroí Mhuire, bhí
Lorcán Ó Curraoin, Glaisne Mac Réamoinn agus Evan Cox. Bhí
siad i gcoinne an rúin agus léirigh siad an-chumas
díospóireachta. ‘Tá an ceart acu siúd atá ag diúltú ceadúnas
teilifíse a cheannach’ an rún a bhí faoi chaibidil sa mbabhta
Sinsearach. Ar an bhfoireann sinsearach bhí Róise Ní Churraoin,
Fionnán Ó Coisdealbha agus Éabha Ní Chonghaile. Bhí an-
díospóireacht ann, bhí siad i bhfabhar an rúin agus cosúil leis
an dream sóisearach bhí siad thar barr ar fad. Guímís gach rath
orthu ar fad anois, agus, agus iad ag réiteach don Chraobh.
Comhghairdeas le Tríona Uí Mhurchú freisin atá i bhfeighil na
bhfoirne. Obair iontach déanta!

COLÁISTE CHROÍ MHUIRE @
COMÓRTAS DÍOSPÓIREACHTA 

UÍ CHADHAIN

Tiocfaidh Club Leabhar Chois Fharraige le chéile ar an
gCéadaoin, 10ú Eanáir @ 9 i.n., Tigh Mholly in Indreabhán leis an
gcnuasach filíochta ‘Solas Geimhridh’ le Laoibhseach Ní
Choistealbha a phlé. Fáilte roimh dhaoine nua i gcónaí. 

CLUB LEABHAR CHOIS FHARRAIGE



Is ar an Domhnach seo chugainn, 17 Nollaig a bheidh Seirbhís
Charúil Nollag ar bun i gCill Éinde sa Spidéal ag tosú ag 6.00 i.n.
Is ócáid poiblí í a eagraíonn buíon ón gceantar go bliantúil, agus
spreagann sé idir óg agus aosta a bheith páirteach san ócáid
bhliaintúil seo. Cloisfear carúil choitianta agus charúil
dhúchasacha á gcasadh ag Cór Chill Éinde agus Cór Chois
Fharraige le tionlacan ó cheoltóirí an cheantair. Beidh deis dar
ndóigh ag an bpobal ar fad a bheith ag casadh leo. Beidh
léamha filíochta agus próis mar aon le léachtaí agus paidreacha
ar an gclár. Tá Cill Éinde cóirithe go hálainn cheana féin, an
mainséar i lár an tseipéil agus crann mór ina sheasamh in aice
na haltóra. Bíonn draíocht ar leith ann don tseirbhís le
cuileann, eidhneán agus coinnle geala ag cur le maisiú na
bhfuinneog. Is ócáid mhachnamhach, an-taitneamhach í agus
cuirtear fáilte mhór roimh chuile dhuine, mórphobal Chois
Fharraige go háirid!

SEIRBHÍS CHARÚIL NA NOLLAG

CRANNCHUR MÓR NA NOLLAG
Is ar an Luan seo chugainn, 18 Nollaig, a bheidh an tarraingt
áitiúil á dhéanamh i gCrannchur Mór na Nollag de chuid an
Cumann Lúthchleas Gael, atá á reáchtáil go háitiúil ag Cumann
Micheál Breathnach. An phríomhdhuais i mbliana ná €1,000 in
airgead tirim; €500 atá sa 2ú duais agus sa 3ú araon. Tá neart
duaiseanna beaga eile le buachan chomh maith. Beidh gach
ticéad a ceannaítear don chrannchur áitiúil san áireamh sa
tarraingt náisiúnta a bheas ar bun mí na Márta seo chugainn.
Fanann an t-airgead go léir ó na ticéid a dhíoltar go háitúil leis
an gclub a dhíolann iad.



Tá Club Óige Fíorúil á reáchtáil ag Muintearas. Déanfar an togra
seo a sheachadadh trí dhá chlub óige fíorúil a eagrú do dhaoine
óga idir 13-17 bliain d’aois, as ceantair éagsúla Gaeltachta, ag
úsáid trealamh agus eispéireas réaltachta fíorúla thar 10
seisiúin éagsúla. Beidh deis ag baill an chlub úsáid a bhaint as,
agus taithí iontach a fháil ag obair le treallamh VR den scoth. 
Beidh beirt oibrí óige i mbun na seisiúin le gach club, agus iad
ag tacú leis na seisiúin a stiúradh, ceisteanna a fhreagairt agus
treoracha ginearálta a thabhairt do na baill. Faoi láthair, tá
Muintearas ag iarraidh Oibrithe Óige a earcú, chomh maith le
daoine óga a mhealladh le bheith ina mbaill den 
chlub. Do na hOibrithe Óige, beidh traenáil ar siúl 
ag  tús mhí Eanáir. Le níos mó eolais a fháil, nó le 
suim a léiriú  sa gclub, is féidir teagmháil a 
dhéanamh le Muintearas ag 091 551 145.

CLUB ÓIGE VR

BAILIÚCHÁN BIA AG SCOILEANNA
CHOIS FHARRAIGE

Tá feachtais á reáchtáil ag Coláiste Cholmcille agus ag Coláiste
Chroí Mhuire agus iad ag glacadh le bia, le cúnamh agus
tacaíocht a thabhairt do chomhlachtaí carthanais éagsúla. Tá
an dá scoil ag glacadh le bia ar feadh cúpla lá eile. Táthar ag
lorg bia le seilfré fada, don chuid is mó. Is féidir teagmháil a
dhéanamh le Coláiste Chroí Mhuire ag 091 553 113 nó                 
le Coláiste Cholmcille ag 091 593 119 le níos mó 
eolais a fháil. 



Chuir John Caulfield ó Ollscoil na Gaillimhe, agus a bhfuil cónaí
air sa Spidéal, tús le sraith ceardlanna le grúpaí scoláirí ó
Choláiste Cholmcille agus ó Choláiste Chroí Mhuire  le
teachtaireacht láidir ó Chois Fharraige a sheoladh le
toscaireacht na hOllscoile chuig an gcruinniú COP28 a bhí le
teacht le chéile i Dubai le gairid. Phléigh saineolaithe áitiúla
ábhair éagsúla ar nós an portach, an cladach, bithéagsúlacht
agus na bealaí is fearr le bia a fhás sna ceardlanna.  Réitigh na
scoláirí litir mar thoradh ar na ceardlanna agus an plé suimiúil
a tháinig astu. Bunaithe ar an litir seo, rinneadh taifeadadh ar
fhíseán, atá le feiceáil anseo:
https://www.youtube.com/watch?v=tyCLamWoICE&t=6s agus
thug roinnt de na scoláirí a bhí páirteach ann cuairt ar an
Ollscoil leis an litir a bhronnadh ar thoscaireacht na hOllscoile.

ATHRÚ AERÁIDE - TEACHTAIREACHT Ó
CHOIS FHARRAIGE GO COP

https://www.youtube.com/watch?v=tyCLamWoICE&t=6s


AN LITIR Ó ÓGÁNAIGH CHOIS
FHARRAIGE

A Dhomhain mhóir,

Ón bpobal beag seo ar imeall na hEorpa, tá bhur gcuid cúnaimh
á éileamh againn.
Tá cónaí orainn ar chósta thiar na hÉireann, idir portach agus
cladach, áit a raibh meas riamh ann ar an bhfarraige. Nuair a
bhíonn sí socair téimid ag snámh agus ag iascaireacht. Ach le
teacht an athrú aeráide, tá na rudaí is luachmhaire linn ag éirí
ina mbagairt.

Tá leibhéal agus teocht na farraige ag fás go leanúnach. Tá
stoirmeacha an Atlantaigh níos cumhachtaí, níos coitianta. Tá
líon na báistí ag méadú gan stad. Is léir go bhfuil na séasúir féin
as riocht. 

Táimid buíoch as an trá, na garrantaí, an portach agus gach a
mhaireann ann. Ach táimid buartha freisin. Fiú le linn ár saol,
feicimid taisce na timpeallachta ag dul i léig.

Ní hé an t-aos óg a dhóigh an ola, a bhain an mhóin, a leag na
crainnte. Ach is muid a bheas thíos leis. Tá an ghlúin seo réidh
le tabhairt faoin athrú aeráide le fonn agus fuinneamh. Ach an
bhfuil sibhse?

Seasaimis le chéile, mar phobal daonna domhanda, is
déanaimis beart de réir ár mbriathar.

Is muide le dóchas,
Déagóirí Chois Fharraige.



Is eagraíocht phobail í Croílíne Chois Fharraige a bunaíodh chun
aíseanna a chur ar fáil le freagairt sciobtha, éifeachtach a
dhéanamh ar Stad Chardiach Tobann. Chun airgead a bhailiú
don charthanacht iontach seo, tá deis ag an bpobal, rith, nó
siúlóid spraíúil 5K ar do luas féin, ar ndóigh, a dhéanamh ar an
gCéadaoin 27 Nollaig ag 12.30 i.n. Le níos mó eolais a fháil agus
le clárú is féidir cuairt a thabhairt ar an suíomh:
www.croiline.com

CROÍLÍNE CHOIS FHARRAIGE
5K NA NOLLAG


